
11.

Co-i voti poi ô fè conto de transigge:

Cioè ô voto de perpetua continenza

Modificâlo confessando e figge:

Co-a mascima abuxiva, che a licenza,

Se ô guardian ô no a vêu dâ, chi pêu se a pigge.

Adoçî ô voto amao de l’obedienza;

E a-i vêui da religiosa povertæ

Supplîghe a speise da Comunitæ.

Deciso dunque de vestî Ferrante

L’abito religioso, essendo bello,

E de fâ pù da bello essendo amante,

Fra tanti ô dava a preferenza a quello,

Perchè ciù fin, ciù comodo e elegante,

Che usan a Zena i fratti de Castello;

No servindo a-ô so genio, nè a-ô so caxo

Quello semplice e rustego d’arbaxo.

Vestîo da fratte, fin da-ô noviziato

O fè conosce a poca inclinazion,

Che ô l’aveiva ä virtù do celibato,

Fissando e donne con un’attenzion,

Ch’a non ea convenevole a-ô so stato,

Da-a portaia do ciostro, o da un barcon

Zù in te ville, o in ta stradda, o in sciö ciassâ,

E fin ne-ô servî a messa da l'artâ.

Ma passava prestiscimo o novizio

Da-e so libere êuggiæ sentimentali

A-i segni, e poi da-i segni a un esercizio,

Ch’ô l’ea in oppoxizion co-i spirituali;

E un aneddoto gh’è a so pregiudizio

In te segrette cronache claustrali,

Noto a despeto d’ogni precauzion

Pe imprudenza d’un laico aze e ciarlon.

